
Name of School : THE CHURCH OF CHRIST IN CHINA KEI WAN PRIMARY SCHOOL 

學校名稱 : 中華基督教會基灣小學 

Name of Play 劇名 : 精靈山莊愛的故事 

Script writer 劇作者 : 基灣戲劇組           (改編自：卓柏麟「精靈山莊」) 

 
Synopsis 故事大綱 : 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

當冥王星墜落在遙遠的星球「精靈山莊」之後，一行四人的小精靈兄妹必須離鄉別井到地球賺錢

養家。然而在完成任務之前，他們必須先經歷種種誘惑與試煉去明白宇宙的唯一真諦。 

場一 

一人入，立於幕前，是旁白。 

旁： 天文學家用咗一大堆數字同埋規則，將冥王星趕咗出太陽系呢個溫暖嘅大家庭。可憐

嘅冥王星孤伶伶咁一個喺宇宙旋轉… …佢唔開心，愈轉愈慢，仲開始偏離自己嘅軌

道，影響其他嘅星球。其中一個上面住咗好多「外星人」，但係佢哋叫自己做「精

靈」。 

 呢個星球叫做「精靈山莊」。 

  

幕啟。 

燈漸亮。 

輕鬆音樂入。 

各精靈開始行動，有的耕種﹑有的採花﹑有的玩耍。 

 

此時，另一方有一群精靈入。 

有一男子領著一群人走入，而他身上滿是一些工具。 

甲： …… 你不如俾番啲我哋拎啦？ 

大： 好輕咋嘛！我哋呢啲（拍著心口）做大嘅，幫吓人又有乜所謂呢？ 

乙： 我記得無咁多樹架… … 

大： 啲樹會大家嘛！我話係，就一定無錯架喇！ 

大快步行前。眾緊隨。 

一群少女精靈跑入，在玩數字球，但每個人的名稱並非數字，而是一些稱謂。 

A： 五家姐！ 

B： 三表嬸！ 

此時，其中一女子被地上的鮮花所吸引，走開。她是靚。 

C： 八姑婆！ 

D： 尾（音 May）姨！ 

球掉在地上。 

眾起哄散去，但靚卻沒理會，仍獨自看花。 

眾見靚沒反應，「無癮」的回到靚身邊。 

D： 阿靚，你係咪玩架呀！ 

C： (傻傻的)  你肚餓？ 

靚： 首先，我係「尾姨」，美麗個「美」，唔係「May」！ 

靚： 首先，我係「尾姨」，美麗個「美」，唔係「May」！ 

第二，啲靚花除咗用嚟食之外，仲可以用嚟欣賞。 

 此時，人群中有一人抬頭看天後作哮喘狀。 

B： 喂，你做咩呀？ 

A： 佢扯蝦喎？ 

C： 點算呀？點算呀？點算呀？… 

D： 你咪騰雞啦！ 

靚： (主動上前幫助)  果邊有啲溪水可以醫到氣喘架！ 

(眾出) 

  

旁： 你都見到啦，呢度嘅精靈互助互愛，自給自足，生活得好開心，可惜… 

(在人群當中的丙突然停下工作，望向天邊) 

丙： （開心的）嘩，閃閃吓，好靚呀！咩嚟架？ 

(純見狀，立即低下頭，作許願狀) 

戊： 佢做咩？ 

(此時，在一旁看書的叻一點都不驚奇的上前) 

叻： 迷信囉。好遠果個藍綠色波上面有啲愚蠢生物，一見到有啲著火嘅嘢由天度跌落嚟就

會即刻許願，話會願望成真。 

照我話，有嘢跌落嚟就梗係即刻… … 

純： SH！ 

(叻望著在許願的純，不自覺的微笑起來) 

丙﹑戊： 阿叻，即刻應該點呀？ 

叻： 仲駛問，梗係.. … 

(此時大跑入) 

大： （打斷）走呀！大家快啲走呀 …… 

(其他精靈抬頭，惶恐，四散) 

(在人群中，打扮得花枝招展的靚只一手指著天空，一手掩著咀表示詫異，然後以淑女的姿態急步

出) 

(另一邊廂，叻則扯著純跑出) 

(台上空空如也) 

  

旁： 自從孤獨嘅冥王星最後墜落咗喺精靈山莊上面，呢度就變成「冥界」一樣咁靜「英

英」，無晒生氣… …地上面無晒花﹑即係無晒食物。年青嘅精靈都要去第二個星體打工

賺錢﹑等屋企人可以喺其他星球運啲花番嚟…… 

  

(四兄弟姐妹一字排開站著) 

大： 媽媽，你放心啦，我係大哥，唔會俾人蝦佢哋！ 

靚： 聽講果度周圍都有好多好多好靚花，我哋一定唔會餓親架！ 

叻： 媽媽，俾我哋去啦！我咁醒目，實可以好快搵到好多好多錢，俾你哋換好多好多花番

嚟。  

(一陣沉默) 

純： 我又去 ! 

大﹑叻﹑靚三人望向純。 

 純：媽咪，放心啦，我會照顧佢哋架！ 

三人一個難以置信的表情，望純。 

台燈滅，只剩旁白在台前。  

  

旁： 千祈唔好眨眼！唔好貶… …嗱，你一貶咗眼，四兄弟姐妹「咄」一聲就離開咗嘅精靈

山莊去到第二個星球，開始新生活。 

之後會點？（搖搖頭）所有離開精靈山莊嘅精靈，最後都無番過去。佢哋四個喺外面

嘅世界，只可以互相依靠，如果… …如果佢哋想嘅話。 

場二  

  

(台上置有一張聖誕樹) 

(台上不規則的散著 4 張破舊的椅子) 

(四人入，經紀 A﹑B 尾隨其後。B 比較兇惡，A 相對比較溫柔，卻不見得是友善的人) 

(燈亮) 

眾： 嘩！ 

經 A： 四位揀著呢度，簡直就係一份最好嘅聖誕禮物啦！ 

經 B： 唔駛諗咁多，簽名！ 

大： 喂喂，張相入面，喺呢度明明有張好靚嘅几仔架… 

叻： 前面仲有大電視呢！ 

靚： 最緊要就係有張梳妝枱… … 

經 B： （兇惡的）張相入面仲有個人添，咁係咪要送埋俾你？  

經 A： （止住 B）hey hey… …傢俬呢家嘢… …嘩，有四張櫈，簡直就係度身訂話俾你哋架啦！

而且你哋搵到錢，第日想買咩傢俬都得啦。 

叻： 間間屋都貨不對辦，係咪呃人架！ 

經 B： 你講咩話？ 

(叻害怕的走往一旁，拉著大的手臂) 

(大裝著獅子叫) 

(經 B 先一笑，然後卻更惡的咆哮，大怕) 

經 A： hey hey… …講漏一句添。呢度風水好好，對上果家人都不知搵到幾多錢！ 

大： 係？好，我簽！ 

叻： 阿大呀… … 

(大沒聽勸告，叻及靚有點不滿) 

經 A： 呢位大佬就識做喇！ （一望合約上的名字）係咁「歹」先生… …（跟大握手）希望你

同你嘅家人 enjoy 呢個五星級的家！ 

(經 B 在大簽完後大力合上合約) 

(經 A﹑B 匆忙離開) 

 

大： 大家一齊執屋！ 


